
РЕПУБЛИКА МАКЕДОНИЈА

МИНИСТЕРСТВО ЗА ЗЕМЈОДЕЛСТВО, ШУМАРСТВО И ВОДОСТОПАНСТВО

ПРЕДЛОГ НА ЗАКОН ЗА 
ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ШУМИТЕ
Скопје, Јануари 2015 година
ПРЕДЛОГ НА 
ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ШУМИТЕ
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Законот за шумите беше донесен и објавен во Службен весник на Република Македонија бр.64 на 22 мај 2009 година. 

Со одредбите од законот се уредуваат дефинициите употребени во овој закон, начинот на постигнувањето на одржливост во стопанисувањето, начинот на планирање во шумарството, правата и обврските на субјектите кои стопанисуваат со шумите во државна и приватна сопственост, законските основи за водење на попис на шумското земјиште односно катастар, водење на информативен систем, мониторингот на состојбата на шумите и шумското земјиште, законскиот основ за чување на шумите, кој и како ги чува шумите, дефинирање на субјектите кои стопанисуваат со шумите и нивните обврски за остварување на јавниот интерес, и можноста на здружување на сопствениците на приватни шуми, пропишана е обврската и начинот на издвојување на средства за репродукција на шумите и користењето на истите, се регулира извршувањето на стручните работи во шумарството од страна на лиценцирани правни и физички лица, начинот на вршење на надзор над спроведувањето на овој закон и прекршочните одредби по овој закон.

Согласно точка 102 од Нацрт-записнокот од Триесет и осмата седница на Владата на Република Македонија, одржана на 02.12.2014 година, донесен е заклучок да се изврши усогласување со Законот за забрана и спречување на вршење на нерегистрирана дејност, а согласно точка 129 и точка 28 од истиот нацрт-записник, донесен е заклучок  да се направат соодветни законски измени со цел регулирање, односно зацврстување на системот за контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  
Согласно Предлог на законот за изменување и дополнување на Законот за шумите, Министерството за земјоделство, шумарство и водостопанство подготви измени и дополнувања на Законот за шумите, во делот на надлежност на инспекторот по шумарство со цел да се изврши усогласување со Законот за забрана и спречување на вршење на нерегистрирана дејност.

Исто така, со овој предлог на закон се утврдува носењето и ракувањето со службено оружје, така што се предвидува одредба за времено одземање на службеното оружје во случај на извршување на кривично дело или прекршок со елементи на насилство од вработеното лице распределено на работни задачи на кои што има пристап и ракува со службено оружје закое е поднесена кривична или прекршочна пријава, а тоа се лицата вработени во Шумската полиција и шумочуварската служба. 

Истовремено, за вработените во Шумската полиција и шумочуварската служба се предвидува одредба со која вработеното лице се упатува на задолжителен психијатриски и психолошки преглед и советување со психолог во случај на извршување кривично дело или прекршок со елементи на насилство. 

Предвидено е за вработените во Шумската полиција и шумочуварската служба основ за дисциплинска одговорност и суспендирање од работа во случај кога службеното лице ќе изврши дело со елементи на насилство.

Владата на Република Македонија го задолжи Министерството за земјдоелство, шумарство и водостопанство во рок од 30 дена да достави до Владата Предлог на закон за изменување и дополнување на Законот за шумите, имајќи ги во предвид предлозите од ЈП „Македонски шуми“.

Поради горе наведеното, се предлага донесување на Предлог на закон за изменување и дополнување на Законот за шумите. 

II.
ЦЕЛИ, НАЧЕЛА И ОСНОВНИ РЕШЕНИЈА

Предлогот на законот за изменување и дополнување на Законот за шумите се заснова врз начелото на законитост, начелото на управување со учинокот на вработените, начелото на професионална етика, непристрасност и објективност, начелото на транспарентност и доверливост, начелото на одговорност, начелото на спречување судир на интереси, како и начелото на економично користење на средства.

III.
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог на законот не предизвикува финансиски импликации врз Буџетот на Република Македонија.

IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија

ПРЕДЛОГ  НА  

ЗАКОН  ЗА  ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ШУМИТЕ
Член 1
Во Законот за шумите („Службен весник на Република Македонија“ бр. 64/09, 24/11, 53/11, 25/13, 79/13 ,147/13, 43/14 и 160/14) во член 66 ставот  (7) се менува и гласи:

„Евиденцијата на исечената дрвна маса во државна нискостеблена шума од страна на физички лица за сопствени потреби се води во електронска и хартиена форма, со користење на матичниот број на купувачот“. 

Член 2
По  членот 84 се додава нов член 84-а кој гласи:

„Член 84-а

 (1) Службеното оружје и муниција со кои е задолжен припадникот на шумската полиција, односно на шумочуварската служба, времено ќе му бидaт одземени, кога Министерството за земјоделство, шумарство и водостопанство, односно Јавното претпријатие за стопанисување со шуми „Македонски шуми“ и другите субјекти задолжени за управување со заштитените подрачја, ќе добие известување од надлежна институција за започната  постапка против припадникот на шумската полиција, односно на шумочуварската служба за сторено кривично дело или прекршок со елементи на насилство, до правосилност на одлуката во кривичната, односно прекршочната постапка.
 (2) Одземеното службено оружје и муниција од став (1) на овој член,  се чува во шумскополициска станица, односно во Јавното претпријатие за стопанисување со шуми „Македонски шуми“ и другите субјекти задолжени за управување со заштитените подрачја, за што се должни во рок од 24 часа да го информираат Министерството за внатрешни работи.

(3) Одземањето на службеното оружје и муниција од ставот (1) од овој член, трае до завршувањето на постапката која последна ќе заврши со правосилна одлука.

(4) Припадникот на шумската полиција, односно на шумочуварската служба за кој е поведена постапка за сторено кривично дело или прекршок со елементи на насилство, од страна на Министерството за земјоделство, шумарство и водостопанство, односно од Јавното претпријатие за стопанисување со шуми „Македонски шуми“ и другите субјекти задолжени за управување со заштитените подрачја, се упатува на задолжителен психијатриски и психолошки преглед, односно советување со психолог (психолошко советување) до овластена здравствена институција.
(5) Наодот од психијатрискиот и психолошкиот преглед, односно советувањето со психолог (психолошко советување) со задолжителен наод и мислење за способноста на припадникот на шумската полиција, односно на шумочуварската служба за носење и употреба на службено оружје, се доставува до Министерството за земјоделство, шумарство и водостопанство, односно до Јавното претпријатие за стопанисување со шуми „Македонски шуми“ и другите субјекти задолжени за управување со заштитените подрачја, каде што е вработен припадникот на шумската полиција, односно на шумочуварската служба.
 (6) Во случај на започната постапка против припадникот на шумската полиција, односно на шумочуварската служба за сторено кривично дело или прекршок со елементи на насилство, министерот кој раководи со органот на државната управа од областа на земјоделството, шумарството и водостопанството, односно директорот на  Јавното претпријатие за стопанисување со шуми „Македонски шуми“ и другите субјекти задолжени за управување со заштитените подрачја, покренува дисциплинска одговорност и ако се докаже дека е извршено кривично дело или прекршок со елементи на насилство, може да го суспендира припадникот на шумската полиција, односно на шумочуварската служба од работа“.
Член 3

Во член 100 став  (1) во точката 8) сврзникот „и“ се заменува со точка и запирка.
Во точката 9) точката се заменува со сврзникот „и“ и се додава нова точка 10) која гласи: 

„10) да презема мерки и дејствија согласно Законот за забрана и спречување на вршење на нерегистрирана дејност.“

Член 4

Се овластува Законодавно-правната комисија на Собранието на Република Македонија да утврди пречистен текст на Законот за шумите.
Член 5

Овој закон влегува во сила осмиот ден од денот на објавувањето во „Службен весник на Република Македонија“.
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Законот за шумите беше донесен и објавен во Службен весник на Република Македонија бр.64 на 22 мај 2009 година. 

Согласно мислењето на Дирекцијата на заштита на личните податоци во поглед на создавање законска основа за водење евиденција со оглед дека во истата ќе се собира, обработува и чува матичниот број на физичките лица,  потребно е да се направи законска измена на членот 66 од постоечкиот закон. 

Со новиот закон треба да се доуреди делот со овластувањата на инспекторот по шумарство при вршењето на работите од негова надлежност, заради усогласување со Законот за забрана и спречување на вршење на нерегистрирана дејност.

Со одредбите од постоечкиот закон се уредува меѓу другото чувањето на шумите, кој и како ги чува шумите, овластувањата на Шумската полиција и шумочувасрската служба, условите за работа, употребата на оружје, одговорноста, униформата и оружјето на Шумската полиција и шумочувасрската служба .

Исто така, со новиот закон треба да се зацврсти системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  

Министерството за земјоделство, шумарство и водостопанство изврши ревидирање на Законот за шумите, во правец времено или трајно одземање на службено оружје кое го должат службени лица. 

Поради горе наведеното, се предлага донесување на Предлог на закон за изменување и дополнување на Законот за шумите. 

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените одредби имаат за цел: заштита на личните податоци на физичките лица кои користат исечена дрвна маса за сопствени потреби, да се изврши усогласување со Законот за забрана и спречување на вршење на нерегистрирана дејност и времено и трајно одземање на службеното оружје. 
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Решенијата содржани во новиот закон треба да се усогласат со одредбите од Законот за забрана и спречување на вршење на нерегистрирана дејност, да обезбедат заштита на личните податоци на физичките лица кои користат исечена дрвна маса за сопствени потреби и да го зацврстат системот на контрола и времено или трајно одземање на службено оружје кое го должат службени лица (Шумска полиција и шумочуварска служба) во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Донесувањето на Предлог на законот за изменување и дополнување на Законот за шумите не имплицира донесување на нови подзаконски акти.
V.ТЕКСТ НА ОДРЕДБИТЕ ШТО СЕ МЕНУВААТ 
Сеча во државна шума од страна на физички лица за сопствени потреби

Член 66


(1) Забрането е вршење на сеча во државна шума од страна на физички лица.

(2) По исклучок на ставот (1) на овој член, дозволена е сеча во државна нискостеблена шума само за физички лица кои се со постојано место на живеење во руралните подрачја заради обезбедување на сопствени потреби.
(3) Забрането е препродажба на дрво и дрвни сортименти од ставот (2) на овој член.

(4) Сечата во државна шума заради обезбедување на сопствени потреби се врши по претходно поднесено барање од физичкото лице до Јавното претпријатие за стопанисување со државните шуми “Македонски шуми“ и другите субјекти задолжени да управуваат со заштитените подрачја. 

(5) За извршената сеча од ставот (2) на овој член физичките лица плаќаат надоместок врз основа на издадена дозвола за сеча, согласно со важечкиот ценовник на Јавното претпријатие за стопанисување со државните шуми “Македонски шуми“ и другите субјекти задолжени да управуваат со заштитените подрачја.

(6) За исечената дрвна маса од ставот (2) на овој член Јавното претпријатие за стопанисување со државните шуми “Македонски шуми“ и другите субјекти задолжени да управуваат со заштитените подрачја се должни да водат Регистар на податоци за евиденција на исечена дрвна маса во државна нискостеблена шума од страна на физички лица за сопствени потреби.

(7) Евиденцијата на исечената дрвна маса во државна нискостеблена шума од страна на физички лица за сопствени потреби се води во електронска и хартиена форма.

(8) Податоците од евиденцијата за исечената дрвна маса во државна нискостеблена шума од страна на физички лица за сопствени потреби, Јавното претпријатие за стопанисување со државните шуми “Македонски шуми” и другите субјекти задолжени да управуваат со заштитените подрачја се должни да доставуваат извештаи еднаш месечно до Државниот инспекторат за шумарство и ловство и органот на државната управа надлежен за работите од областа на шумарството, најкасно до петти во тековниот за претходниот месец.

(9) Податоците за евиденција од ставот (7) на овој член, се чуваат 10 години од денот на нивното внесување во евиденцијата.

(10) Пристап до податоците од образецот за евиденција имаат, Органот на државна управа надлежен за работите од областа на шумарството, Државниот инспекторат за шумарство и ловство, Шумската полиција, Министерството за внатрешни работи, Управата за јавни приходи и други државни органи согласно закон.

(11) Жигосување на дрвната маса посечена од страна на физички лица од ставот (2) на овој член, Јавното претпријатие за стопанисување со државните шуми „Македонски шуми” и другите субјекти задолжени да управуваат со заштитените подрачја, ќе го вршат со шумски жиг – означувач различен по форма, содржина, и боја од шумскиот жиг кој се користи за жигосување на дрвните сортименти кои потекнуваат од државни шуми, а се наменети за продажба од регистрирани складови.

(12) Испратницата за исечената дрвна маса за физички лица жители на рурални подрачја, се издава за секое превозно, односно преносно средство на местото на утовар и важи за денот и часот за кој е издадена и неможе да се отстапува на друго лице.

(13) Количината на дрвната маса за сеча во државна шума од страна на физички лица за задоволување на сопствени потреби не смее да надминува повеќе од 10 метри кубни за една календарска година. 

(14)  Начинот на обезбедување на сопствени потреби со огревно дрво на физички лица од државна шума, формата и содржината на шумскиот жиг-означувач за жигосување на дрвната маса посечена од страна на физички лица и бојата која ќе се користи при втиснување на шумскиот жиг, како и формата и содржината на Регистарот на податоци за евиденција на исечена дрвна маса во државна нискостеблена шума од страна на физички лица за сопствени потреби и начинот на водење на евиденцијата ги пропишува министерот кој раководи со органот на државната управа надлежен за работите од областа на шумарството.

Овластувања на државен инспектор

Член 100

(1) Во вршењето на работите државниот инспектор за шумарство е овластен да:

1) врши контрола на работите на одгледувањето, заштитата и користењето на шумите, објектите, уредите и направите, како и сите места каде што дрвото се сече, изнесува од шума, пренесува, превезува, сместува, преработува или се пушта во промет, како и средствата со кои дрвото се превезува или пренесува;

2) врши контрола на спроведувањето на плановите за стопанисување со шумите плановите за одгледување и заштита на шумите во заштитени подрачја, програмите и критериумите, да ги прегледува деловните книги и други документи;

3) врши увид во работењето и документацијата на правните лица кои имаат лиценца за извршување на шумскокултурни работи за активностите на сеча и дотур;
4) запре привремено сеча на шума, копачење, напасување на добиток, како и други дејствија што не се во согласност со одредбите на овој закон и со прописите донесени врз основа на него, до извршувањето на мерките наредени со решение, односно до конечна одлука на надлежниот орган;

5) бара податоци, информации и известувања за извршените работи на репродукција, користење, одгледување и заштита на шуми, како и други податоци за утврдување дали стопанисувањето со шумите се врши во согласност со овој закон и прописите донесени врз негова основа;

6) ги известува надлежните органи, органите на управување на јавното претпријатие и правните лица кои вршат одгледување и заштита на шуми со посебна намена за констатираните неправилности, да бара нивна интервенција, ако самиот не е овластен да постапи непосредно;

7) бара анализа од соодветни научни и други институции заради утврдување на фактичката состојба;

8) нареди привремени мерки за спречување на штетата во итни случаи, во кои би настанала штета по јавниот интерес и

9) презема и други мерки и дејствија за што е овластен со посебни прописи.

(2) За мерките од ставот (1) на овој член со исклучок на точката 7) од ставот (1) на овој член шумарскиот инспектор е должен да состави записник во кој ќе ја утврди направената неправилност и за истата донесува решение за укажување за отстранување на утврдената неправилност на лицето или субјектот каде што е утврдена неправилноста при вршењето на инспекцискиот надзор.

(3) Доколку државниот инспектор при спроведување на контролата и надзорот утврди дека се отстранети утврдените неправилности од ставот (1) на овој член, донесува заклучок со кој ја запира покренатата постапка.

(4) Доколку државниот инспектор при спроведување на контролата и надзорот утврди дека не се отстранети утврдените неправилности од ставот (1) на овој член, поднесува барање за поведување на прекршочна постапка пред надлежниот орган.

(5) Субјектите што стопанисуваат со шумите и субјектите кои ги спроведуваат плановите за одгледување и заштита на шумите во заштитените подрачја, другите правни лица и граѓаните, чија работа подлежи на надзор на државни инспектори за шумарство и ловство се должни да го овозможат вршењето на надзорот и да им ги дадат потребните податоци.
(6) Субјектите на кои се однесува решението од ставот (2) на овој член се должни да постапат по истото во рок од осум дена од денот на приемот на решението.

(7) Жалбата против решението од ставот (2) на овој член може да се изјави до Државната комисија за одлучување во втор степен од областа на инспекцискиот надзор и прекршочната постапка.

(8) Жалбата од ставот (7) на овој член не го одлага извршувањето на решението, ако со неизвршувањето на утврдените мерки ќе се предизвикаат последици кои тешко можат да се отстранат.



